
            2019 թվականի ______________ -ի   N -  Ն
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2006 ԹՎԱԿԱՆԻ ՆՈՅԵՄԲԵՐԻ 16-Ի N 1708-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ
Ղեկավարվելով «Նորմատիվ իրավական ակտերի մասին» Հայաստանի Հանրապետության օրենքի 34-րդ հոդվածի 1-ին մասով` Հայաստանի Հանրապետության կառավարությունը որոշում է.
1. Հայաստանի Հանրապետության կառավարության 2006 թվականի նոյեմբերի 16-ի «Հայաստանի Հանրապետության պետական բյուջեից համայնքներին սուբվենցիաների տրամադրման կարգը հաստատելու մասին» N 1708-Ն որոշման 1-ին կետի 2-րդ ենթակետով հաստատված հավելվածի 4-րդ կետում «մարտի 10-ը» բառերը փոխարինել «փետրվարի 10-ը» և 11-րդ կետում «մայիսի 15-ը» բառերը փոխարինել «հունիսի 5-ը» բառերով:

2. Սույն որոշումն ուժի մեջ է մտնում պաշտոնական հրապարակման օրվան հաջորդող տասներորդ օրը:
            ՀՀ ՎԱՐՉԱՊԵՏ



          
ՆԻԿՈԼ ՓԱՇԻՆՅԱՆ



Հ Ի Մ Ն Ա Վ Ո Ր ՈՒ Մ
«Հայաստանի Հանրապետության կառավարության 2006 թվականի նոյեմբերի 16-ի N 1708-Ն որոշման մեջ փոփոխություններ կատարելու մասին» Հայաստանի Հանրապետության կառավարության որոշման նախագծի ընդունման 
1.  ԱՆՀՐԱԺԵՇՏՈՒԹՅՈՒՆԸ

«Հայաստանի Հանրապետության կառավարության 2006 թվականի նոյեմբերի 16-ի N 1708-Ն որոշման մեջ փոփոխություններ կատարելու մասին» Հայաստանի Հանրապետության կառավարության որոշման նախագծի ընդունումը պայմանավորված է ՀՀ համայնքներից սուբվենցիայի տրամադրման նպատակով ներկայացվող ծրագրային հայտերի ծավալով և գործընթացի արդյունավետ կազմակերպման պահանջով: 
2. ԸՆԹԱՑԻԿ ԻՐԱՎԻՃԱԿԸ ԵՎ ԽՆԴԻՐՆԵՐԸ
ՀՀ կառավարության 2006 թվականի նոյեմբերի 16-ի N 1708-Ն որոշմամբ հաստատված «ՀՀ պետական տարեկան բյուջեներով նախատեսված սուբվենցիաներից բացի ՀՀ համայնքների տնտեսական և սոցիալական ենթակառուցվածքների զարգացմանն ուղղված սուբվենցիայի հայտի մշակման, ներկայացման, քննարկման և հաստատման կարգի դրույթների համաձայն՝ ՀՀ համայնքները մինչև մարտի 10-ը ներկայացնում են սուբվենիցայի հայտն ու  նախատեսվող օբյեկտի և շինարարական աշխատանքների կատարման կամ ձեռբերվող մեքենասարքավորումների տեխնիկական բնութագրերը, որոնք քննարկվում են շահագրգիռ գերատեսչությունների հետ։ Քննարկման արդյունքներով հայտերի 80-90 տոկոսը վերադարձվում է լրամշակման, և այնուհետև ևս մեկ անգամ քննարկվում է գերատեսչությունների հետ։ Որից հետո միայն համայնքները հայտարարում են նախագծման մրցույթները։
Հաշվի առնելով, որ ներկա գործընթացում բավականին քիչ են լիցենզավորված նախագծողները /շուրջ 550 սուբվենցիայի հայտերի պարագայում/ և մեկ նախագծող շահում է մեծ թվով նախագծեր և արդյունքում անհնար է լինում ապահովել սահմանված ժամկետները։ Միաժամանակ շատ դեպքերում հայտարարվում են կրկնակի մրցույթներ, և արդյունքում նույնպես հնարավոր չէ ապահովել սահմանված ժամկետները։ Դրա հետ մեկտեղ, հաշվի առնելով, որ բավականին շատ են 70,0մլն ՀՀ դրամը գերազանցող սուբվենցիայի ծրագրերը, որոնց համար վերոհիշյալ գործընթացների արդյունքներից հետո հայտարարվում է նախագծման մրցույթ՝ 40 օր ժամկետով։

Ուստի անհնար է սուբվենցիայի ամբողջական փաթեթների ներկայացման համար սահմանված  մարտի 10-ից մայիսի 15-ն ընկած ժամանակահատվածի պահմանումը, և անհրաժեշտություն է առաջանում դրանց փոփոխման։

3.  ՏՎՅԱԼ ԲՆԱԳԱՎԱՌՈՒՄ ԻՐԱԿԱՆԱՑՎՈՂ ՔԱՂԱՔԱԿԱՆՈՒԹՅՈՒՆԸ

 ՀՀ տարածքային համաչափ զարգացումն ապահովելու`  ՀՀ համայնքների տնտեսական և սոցիալական ենթակառուցվածքների զարգացման նպատակով ՀՀ կառավարությունը 2018 թվականից նախաձեռնել է համայնքներին սուբվենցիաների տրամադրման գործընթացը: 

   2018 թվականի ընթացքում  իրականացված ՀՀ համայնքների տնտեսական և սոցիալական ենթակառուցվածքների զարգացմանն ուղղված սուբվենցիայի տրամադրման պիլոտային գործընթացի արդյունքներով՝ ծրագրի գործընթացի բարելավման անհրաժեշտություն է առաջացել՝ հստակեցնելով յուրաքանչյուր քայլը, այդ թվում հաշվի առնելով, որ սուբվենցիայի հայտերի սոցիալական և տնտեսական ուղղությունների տարբերակումը բարդացնում էր որոշում կայացնելու գործընթացը, ինչպես նաև փոքր բյուջե ունեցող համայնքները չէին կարողանում մասնակցել ծրագրին։  

Այդ կապակցությամբ մշակվել, շահագրգիռ գերատեսչությունների հետ քննարկման արդյունքներով ՀՀ կառավարության 2019 թվականի հունվարի 31-ի թիվ 62-Ն որոշմամբ հաստատվել է «Հայաստանի Հանրապետության կառավարության 2006 թվականի նոյեմբերի 16-ի N 1708-Ն որոշման մեջ փոփոխություններ և լրացումներ կատարելու մասին» որոշումը, որով սահմանվել են ՀՀ պետական տարեկան բյուջեներով նախատեսված սուբվենցիաներից բացի ՀՀ համայնքների տնտեսական և սոցիալական ենթակառուցվածքների զարգացմանն ուղղված սուբվենցիայի հայտի մշակման, քննարկման և հաստատման կարգը /այսուհետ՝ կարգ/ մշտադիտարկման մեխանիզմները՝ ինչը հնարավորություն կտա արդյունավետ դարձնել համայնքներին տրվող սուբվենցիաների գործընթացը, բարձրացնել արդյունքային վերահսկողության ցուցանիշները յուրքանաչյուր սուբվենցիոն հայտի համար, ինչն էլ իր հերթին կնպաստի ֆինանսական միջոցների ծախսման թափանցիկության ու արդյունավետության բարձրացմանը։

ՀՀ վարչապետի 2019 թվականի  մարտի 19-ի N  278 – Ա  րոշմամբ հաստատվել Հայաստանի Հանրապետության պետական տարեկան բյուջեներով նա​խատեսված սուբվենցիաներից բացի Հայաստանի Հանրապետության համայնքների տնտե​սական և սոցիալական ենթակառուցվածքների զարգացմանն ուղղված սուբվենցիայի հայտերի գնահատման միջգերատեսչական հանձնաժողովի կազմը և աշխատակարգը,  որի նպատակն է անցում կատարել սուբվենցիաների տրամադրման նոր քաղա​քականությանը՝ մրցակցային սկզբունքով սուբվենցիայի տրամադրում լավագույն ծրագրեր ներկայացրած համայնքներին:

Նշված գործընթացով  ՀՀ կառավարությունը խրախուսում է համայնքներին, որպեսզի համայնքներն իրենց ընդհանուր բյուջեում հնարավորինս աճեցնեն կապիտալ ծախսերը նպատակաուղղված ճանապարհների, այգիների, հրապարակների կառուցմանն ու վերանորոգման, էներգախնայող լուսավորության  համակարգի, խմելու և ոռոգման ջրագծերի, գազամատակարարման համակարգերի կառուցմանն ու վերանորոգմանը, հանրային և համայնքային  շենքերի վերանորոգմանը, բազմաբնակարան շենքերի ընդհանուր բաժնային սեփականության տարրերի վերանորգմանը և այլն: 

2018 թվականի ընթացքում  իրականացվել է ՀՀ համայնքների տնտեսական և սոցիալական ենթակառուցվածքների զարգացմանն ուղղված  152 սուբվենցիայի ծրագիր՝ 3,84 մլրդ ՀՀ դրամ ընդհանուր արժեքով, որից 1,620 մլրդ ՀՀ դրամը համաֆինանսավորվել է  ՀՀ պետական բյուջեից։ Նշված ծրագրերն ուղղված են փողոցների ասֆալտապատմանը, մանկապարտեզների, մշակույթի տների, համայնքային կենտրոնների, երաժշտական դպրոցների  կառուցմանն ու  վերանորոգմանը, խմելու և ոռոգման ջրագծերի անցկացմանը, էներգախնահող փողոցային լուսավորության անցկացմանը, զբոսայգիների, խաղահրապարակների, հրապարակների, այգիների ստեղծմանն ու բարեկարգմանը, կոմունալ և գյուղատնտեսական տեխնիկայի ձեռքբերմանը։ 

  2019 թվականի առաջին եռամսյակում ՀՀ մարզպետարաններից և համայնքներից նախնական ստացվել են թվով 557 ծրագրային հայտ, որոնց ընդհանուր գումարը կազմում է 24, 161, 733. 867 ՀՀ դրամ, այդ թվում՝ համայնքների ներդրման չափը 10, 973, 394. 843 ՀՀ դրամ, այլ ներդրողներ՝ 407 526 530 ՀՀ դրամ, ՀՀ պետական բյուջեից ակնկալվող  համաֆինանսավորման չափը 12, 740, 012 .494 ՀՀ դրամ, ինչը գնումների գործընթացի արդյունքում կնվազի:

4.ԿԱՐԳԱՎՈՐՄԱՆ ՆՊԱՏԱԿԸ ԵՎ ԲՆՈՒՅԹԸ

Ներկայումս համայնքներում առկա են բավականին մեծ թվով ծրագրային առաջարկներ, որոնք սահմանված կարգով ներկայացնելու համար անհրաժեշտ է ներառեն նախագծանախահաշվային փաստաթղթերը:

Հաշվի առնելով, որ հայտերի և տեխնիկական բնութագրերի լրամշակման արդյունքներով խախտվում են սահմանված ժամկետները, ինչպես նաև հաշվի առնելով ոչ բավարար թվով նախագծող ընկերությունների առկայությունը և մրցույթների գործընթացը, առաջարկվում է համայնքների կողմից տնտեսական և սոցիալական ենթակառուցվածքների զարգացմանն ուղղված ծրագրային հայտերի փաթեթների մշակման, այդ թվում` նախագծանախահաշվային փաստաթղթերի կազմման և դրանց գնահատման արդյունավետ գործընթացն ապահովելու նպատակով` սուբվենցիայի ծրագրային հայտերի փաթեթների  ընդունման ժամկետը երկարաձգել մինչև հունիսի 5-ը, իսկ հայտերի և տեխնիկական բնութագրերի ընդունման ժամկետը սահմանել փետրվարի 10-ը։  

5. ՆԱԽԱԳԾԻ ՄՇԱԿՄԱՆ ԳՈՐԾԸՆԹԱՑՈՒՄ ՆԵՐԳՐԱՎՎԱԾ ԻՆՍՏԻՏՈՒՏՆԵՐԸ և ԱՆՁԻՆՔ

  Սույն որոշման նախագիծը պատրաստվել է Հայաստանի Հանրապետության տարածքային կառավարման և զարգացման  նախարարության կողմից:
6. ԱԿՆԿԱԼՎՈՂ ԱՐԴՅՈՒՆՔԸ

      Նախագծի ընդունմամբ ակնկալվում է բարձրացնել Հանրապետության համայնքների կողմից տնտեսական և սոցիալական ենթակառուցվածքների զարգացմանն ուղղված ծրագրային հայտերի մշակման և իրականացման գործընթացի արդյունավետությունը:
      7. ԱՅԼ ՏԵՂԵԿՈՒԹՅՈՒՆՆԵՐ (ԵԹԵ ԱՅԴՊԻՍԻՔ ԱՌԿԱ ԵՆ)  Չկան:

Տ Ե Ղ Ե Կ Ա Ն Ք

«Հայաստանի Հանրապետության կառավարության 2006 թվականի նոյեմբերի 16-ի N 1708-Ն որոշման մեջ փոփոխություններ կատարելու մասին» Հայաստանի Հանրապետության կառավարության որոշման նախագծի ընդունման կապակցությամբ  այլ  իրավական ակտերում փոփոխություններ 

կամ լրացումներ կատարելու անհրաժեշտության  մասին

Ներկայացված որոշման նախագծի ընդունման առնչությամբ այլ իրավական ակտերում  փոփոխություններ և (կամ) լրացումներ կատարելու անհրաժեշտություն չկա:

Տ Ե Ղ Ե Կ Ա Ն Ք

«Հայաստանի Հանրապետության կառավարության 2006 թվականի նոյեմբերի 16-ի N 1708-Ն որոշման մեջ փոփոխություններ կատարելու մասին» Հայաստանի Հանրապետության կառավարության որոշման նախագծի ընդունման  կապակցությամբ պետական բյուջեում ծախսերի և եկամուտների էական ավելացման կամ նվազեցման մասին

Ներկայացված որոշման նախագծի ընդունման կապակցությամբ Հայաստանի Հանրապետության պետական բյուջեում ծախսերի և եկամուտների էական ավելացումներ կամ նվազեցումներ չի նախատեսվում:


